
VICEPRESIDENCIA PRIMERA E CONSELLERÍA 
DE ECONOMÍA, INDUSTRIA E INNOVACIÓN
Xefatura Territorial da Coruña
Edificio Administrativo Monelos
Rúa Vicente Ferrer, 2, 1º e 2º andar
15071 A Coruña
ASUNTO: ACORDO do 8 de setembro de 2022, da Xefatura Territorial da Coruña, polo que se somete a información pública a solicitude da declaración de utilidade pública, en concreto, a necesidade de urxente ocupación que iso implica, do proxecto LAT 132 kV SET parque eólico Troitomil-LAT 132 kV SET parque eólico Banzas/SET colectora Lousame, nos concellos da Baña e Negreira (A Coruña) (expediente IN408A 2020/153). DOG número 188 do 3 de Outubro de 2.022.

En cumprimento do disposto na Lei 24/2013, do 26 de decembro, do sector eléctrico; na Lei 8/2009, do 22 de decembro, pola que se regula o aproveitamento eólico en Galicia e créase o canon eólico e o Fondo de Compensación Ambiental, modificada pola Lei 5/2017, do 19 de outubro, de fomento da implantación de iniciativas empresariais en Galicia, e pola Lei 9/2021, do 25 de febreiro, de simplificación administrativa e de apoio á reactivación económica de Galicia; no Real decreto 1955/2000, do 1 de decembro, polo que se regulan as actividades de transporte, distribución, comercialización, subministración e procedementos de autorización de instalacións de enerxía eléctrica; e demais normas vixentes de aplicación, sométese a información pública a solicitude relacionada coa instalación que se describe a continuación: A solicitude da declaración de utilidade pública, en concreto, a necesidade de urxente ocupación que iso implica para as instalacións.
D/Dona__________________________________________ con DNI nº_________________ con domicilio a efectos de notificacións en ____________________________________
municipio da Baña, provincia da Coruña, teléfono_____________________________
titular da parcela con referencia catastral _____________________ do termo municipal da Baña.
Por medio do presente escrito en tempo e forma realiza as seguintes 
ALEGACIÓNS 
PRIMEIRA.- EN CANTO AO FRACCIONAMENTO DOS PARQUES.

O proxecto fragmentouse artificiosamente para non superar os limiares de potencia e volume de aeroxeneradores para instalar, co obxecto de favorecer a tramitación medioambiental e sectorial de aplicación.

A liña de evacuación expresada pola entidade promotora aglutina varios proxectos sectoriais, o parque eólico Barrosino, o parque eólico Vilartoxo e o parque eólico Troitomil, todos eles situados total ou parcialmente no Concello da Baña. 

Analizado o proxecto constátase a interconexión de todos os parques eólicos a través desta única liña principal de evacuación que discorre dende o lugar de Troitomil en A Baña, ata o Concello de Lousame recollendo no seu percorrido a totalidade de parques eólicos proxectados identificados.

Así, estimamos que o alcance do conxunto das actuacións reflectidas nos proxectos artificialmente divididos superan o limiar autorizable segundo lexislación autonómica, (apdo 4.7.5 Directrices ordenación do territorio) ante esta realidade, fracciónanse os parques segundo a potencia máxima autorizable no ámbito da lexislación autonómica para, finalmente unirse nunha única liña de evacuación conxunta. 

Contrariamente ao exposto polo promotor, o fraccionamento da potencia beneficia non só en canto á tipoloxía de tramitación ambiental, senón tamén en canto as competencias para a autorización da actividade e as esixencias de aplicación ás mesmas. 

Atopámonos por todo iso ante unha liña de evacuación que dea solución ao fraccionamento artificioso de varios parques eólicos cando, en realidade, constituiría unha mesma unidade. Con isto, preténdese separar este “macroparque” eólico en diferentes proxectos, cunha afección conxunta non valorada no procedemento. 
 
SEGUNDA.- AFECCIÓN  A TERREOS AFECTADOS POR INCENDIOS FORESTAIS. PROHIBICIÓN DE CAMBIO DE USO. 

Pode apreciarse sen lugar a dúbidas que parte dos terreos sobre os que se trazan as liñas de evacuación  sitúanse sobre  monte incendiado e están afectos a prohibición de cambio de uso da Lei de Montes.

O ART. 59.3 Lei de Montes de Galicia,  en relación coa disp. ad. 6ª do TRLSRU. Cambio de uso forestal
3. En terreos afectados por incendios forestais, non poderá producirse un cambio de uso en trinta anos. Con carácter singular, poderán acordarse excepcións sempre que, con anterioridade ao incendio forestal, o cambio de uso estivese contemplado:
a) Nun instrumento de planeamento previamente aprobado.
b) Nun instrumento de planeamento pendente de aprobación, se xa foi obxecto de avaliación ambiental favorable ou, de non ser esta esixible, se xa foi sometido ao trámite de información pública.
c) Nunha directriz de política agroforestal que contemple o uso de pastos ou agrícola extensivo en montes incultos ou en estado de abandono que non estiveran arborados con especies autóctonas.

Non se pode dubidar que a instalación dunha liña de evacuación dun parque eólico supón un cambio de uso do monte, por canto o art. 8 da Lei de Montes de Galicia, define os mesmos como:
Art. 8- Definicións (…) 6. Cambio de uso forestal: toda actuación material o acto administrativo que fai que o monte perda o seu carácter de tal, deixando de ser monte ou terreo forestal.

A implantación das instalacións de transporte eléctricas de alta tensión, e as liñas de evacuación que estes  parques levan aparelladas, supoñen sin ningunha dúbida un cambio de uso forestal.

A interpretación deste precepto debe ser sempre analizada dende un punto de vista medioambiental, en virtude dos principios in dubio pro natura e unidade predial. En igual sentido, o art. 45 da Constitución   di :
“todos temos dereito a gozar dun medio ambiente axeitado, así como o deber de conservalo, obriga que se estende aos poderes públicos” .

A administración deberá velar pola utilización racional dos recursos naturais a fin de protexer e mellorar a calidade de  vida, avogando pola defensa e restauración do medio ambiente sobre a base dunha indispensable solidariedade colectiva.

A Exposición de Motivos da Lei de Montes ensina que a prohibición de cambio de uso ten por finalidade impedir que os propietarios poidan variar ou alterar o uso sobre os terreos incendiados. E así, dispón que:
"Dado que a gran maioría dos montes e terreos forestais galegos son de propiedade privada, entre os que cabe incluír a figura tipicamente galega dos montes veciñais en man común, a presente lei diríxese ao conxunto do sector, á sociedade e, moi especialmente, a todos os propietarios de montes de Galicia….”

Por eso entendemos que non está permitido o cambio de uso forestal en terreos afectados por incendios. 
TERCEIRA.- EN RELACIÓN ÁS ALTERNATIVAS DE EVACUACIÓN.

Entendemos que a opción que debería prevalecer sería, en consonancia coas disposicións das directrices de ordenación do territorio, evacuar a través da liña existente LAT 66KV Baña- Negreira,  sen embargo a promotora entende que a infraestrutura eléctrica, que atravesa o polígono industrial da Baña, é unha liña de 66 Kv existente con orixe no SET Boaña a 66 Kv e final no SET Tambre a 66 Kv, propiedade de Unión Fenosa Distribución, e que ademais non ten capacidade suficiente para a potencia que se evacuará por LAT 132Kv SET PE Troitomil-LAT 132 KV SET PE Banzas/SET colectora Lousame, sen embargo, a referida liña podería ser reforzada.

Tal e como se dixo ao principio deste escrito, a  liña de evacuación obxecto da actuación pretendida, reúne varios parques en tramitación.

Segundo a lexislación aplicable os parques soamente poden ter un punto de conexión á rede EXISTENTE, o cal  incúmprese “unificando” todos os parques na nova liña de evacuación pretendida que agride o medio natural e deforesta unha gran superficie en lugar de anexionar cada un dos parques  á rede existente evitando novos tendidos e afecciones ao medio e as persoas.

En calquera caso, o feito de que unha rede existente estea saturada ou careza de capacidade de transporte suficiente para a actuación pretendida, non xustifica a implantación de unha nova rede, senón que reforza precisamente a necesidade de reforzar e actualizar as redes existentes para evitar maiores danos medioambientais, permitindo o crecemento dos núcleos e infraestruturas existentes en lugar de saturar o medio con novos tendidos que dificulten as futuras actuacións de posta en valor do medio, e a conservación da riqueza natural existente, máxime en territorios obxecto de concentración parcelaria (con recursos públicos) cuxas parcelas resultantes se alteran coas afeccións xeradas polos novos tendidos aéreos pretendidos.

Entendemos que o reforzo das liñas existentes, sería unha solución xa que non provocaría os efectos considerados nos terreos xa afectados por ditas infraestruturas. 

As directrices de ordenación do territorio (Decreto 19/2011, de 10 de febreiro) establecen no seu articulado as condicións (apdo 4.7.10) de trazado das novas liñas eléctricas, esixindo o reforzo das existentes ou o tendido de novas liñas en paralelo as existentes. Ambas condicións  incúmprense no proxecto aportado. 
 
CUARTA.- PROXECTO. 

O proxecto nos termos nos que se encontra redactado, non se axusta ás disposicións urbanísticas de aplicación, nin aos instrumentos de ordenación do territorio. Adicionalmente, as directrices de ordenación do territorio (Decreto 19/2011, de 10 de febreiro, polo que se aproban definitivamente as directrices de ordenación do territorio) establecen no seu articulado:
4.7.10 Establécense os seguintes criterios fundamentais para a ordenación dos tendidos eléctricos aéreos:
a) En xeral, o percorrido das instalacións adaptarase á topografía e xeomorfoloxía do terreo.
b) Preferentemente estas instalacións seguirán un percorrido paralelo ás vías de comunicación existentes (estradas, ferrocarril), evitando abrir novo trazados no territorio, respectando sempre as distancias de seguridade.
c) Sempre que existan outras liñas próximas, priorizarase o desdobramento das existentes antes da construción dunha liña novo. Cando iso non sexa posible por razóns técnicas, instalarase a nova liña o máis preto posible da xa existente, para aproveitar o mesmo corredor.
d) No que respecta ás liñas eléctricas de alta tensión atenderase ás disposicións contempladas no Real decreto 263/2008, do 22 de febreiro, polo que se establecen medidas de carácter técnico en liñas eléctricas de alta tensión, co obxectivo de protexer á avifauna, nas zonas de protección definidas en Galicia seguindo as indicacións desa norma.”

Todas estas condicións incúmprense no Proxecto a trámite, o trazado das liñas de evacuación proposto pola promotora,  reforza a idea de que un novo trazado,  como propón a promotora, machaca o traballo das concentracións parcelarias realizadas e é incompatible coas directrices de ordenación do territorio.

Os tendidos de transporte de enerxía eléctrica, xeran unha afección sectorial a ambos marxes do seu  trazado. A proximidade do trazado a terreos incluídos na delimitación establecida no PXOM da Baña de solo de núcleo rural, provoca a ineptitude para a materialización do aproveitamento urbanístico outorgado polo planeamento ás parcelas as que afecte, o cal deberá ser valorado e indemnizado, en caso de autorizarse a actuación. 

Dita afección é innecesaria, dado que o reforzo das liñas existentes non provocaría os efectos considerados nos terreos xa afectados por ditas infraestruturas. Nos entendemos que no se xustifica a imposibilidade de reforzo das liñas existentes, nin a opción de evacuar separadamente cada parque, actuacións sin dúbida de menor alcance medioambiental que a actuación pretendida. 
 
QUINTA.-  NO TOCANTE A AFECCIÓN AOS TERREOS DE CONCENTRACIÓN PARCELARIA.

Entende o Concello, que a práctica totalidade das parcelas afectadas son resultantes dun procedemento de concentración parcelaria con resolución firme, polo que teñen a consideración de solo rústico de especial protección agropecuaria e deberán contar co informe favorable do organismo que ostenta a competencia sectorial na materia. Resulta axeitado recordar o custe que ten asumido a administración nos procedementos de concentración parcelaria e a incongruencia de autorizar a destrución do traballo de concentración anteriormente realizado.

As directrices de ordenación do territorio (de obrigada observancia neste caso  polos motivos explicados) establecen a obriga de respectar as condicións topográficas e a xeomorfoloxía existente, cuestión que se pretende obviar no proxecto aportado.

Como conclusión do exposto nas presentes alegacións o proxecto non resulta compatible co ordenamento urbanístico de aplicación.

A instalación pretendida afecta a terreos resultantes de procedemento de concentración parcelaria con resolución firme, polo que ao ser o PXOM da Baña un planeamento non adaptado a Lei 2/2016 do solo de Galicia nin a anterior Lei 9/2002 do Solo de Galicia, ditos terreos teñen a consideración de solo rústico de especial protección agropecuaria. 

Non consta na documentación do proxecto aportado, informe sectorial favorable ou resolución favorable do organismo competente autorizando a instalación, polo que a actuación expresada non resulta compatible coa lei 2/2016 do solo de Galicia ao carecer das autorizacións e/os permisos sectoriais requiridos.  

Dito isto, resulta convinte destacar que non se aprecia no proxecto, mención algunha á disgregación de parcelas e fragmentación das mesmas a causa da implantación dos elementos que conforman a infraestrutura. Así, comprobase a existencia de numerosas parcelas  que se identifican como con afección parcial ou de escaso alcance (superficialmente falando), pero que en realidade vénse afectadas moi significativamente, tanto porque resultan segregadas de facto pola implantación de soportes ou vías, coma pola imposibilidade de rendemento forestal. Resultan innumerables os puntos nos que as canles de nova apertura proxectados, non coinciden coa disposición do parcelario, cortando diagonalmente parcelas (consideradas de alta produtividade agropecuaria) que conseguintemente resultarán totalmente improdutivas.

Respecto desta afección, sería posible a esixencia do replanteo das canles e/a disposición dos elementos que conforman o parque atendendo o parcelario dos diferentes procedementos de concentración parcelaria finalizados no Concello, implantando os diferentes elementos non en base ao mellor interese económico do promotor, senón tomando en consideración o carácter subsistente de alta produtividade agropecuaria e por tanto, sin destruír o traballo previo realizado pola administración, a través dos procedementos de concentración parcelaria sufragados con fondos públicos.
SEXTA.- UTILIDADE PÚBLICA E INTERESE SOCIAL DO PROXECTO.

E dicir que, a utilidade pública e o interese social do proxecto non existen. A xustificación a realiza unicamente en base á normativa vixente, polo que se deduce que non existe ningún outro interese público e/ou social para o proxecto.  Polo tanto, non prevé ningún retorno social ou beneficio que compense realmente á veciñanza.  Ademais o impacto a todos os niveis (saúde, territorio, patrimonio, paisaxe e biodiversidade) que supón a implantación no concello da actuación global proxectada non compensaría en absoluto os posibles “beneficios económicos e sociais” que tanto pregoan as promotoras. 

Polo tanto o interese público e a utilidade social está viciado ab initio dando lugar á nulidade radical de todo o actuado en tanto que se vulneran os dereitos básicos da cidadanía no acceso á totalidade da información ambiental das infraestruturas. A cidadanía non pode participar na avaliación da totalidade das infraestruturas que configuran o proxecto pola forma de tramitación fragmentada da actuación, polo que tampouco pode participar na vertebración da política territorial que indica a mercantil promotora no proxecto.
SÉTIMA.- AUSENCIA DE RETORNO SOCIAL DO PROXECTO INDUSTRIAL EÓLICO.

Considerando o verdadeiro alcance da actuación prevista, estamos en presencia dun proxecto cunha incidencia territorial inasumible, que fragmenta os hábitats, afecta de forma irreversible a hábitats prioritarios e de interese comunitario, implica unha importante perda de biodiversidade, afecta de forma severa ás familias que viven e residen nos núcleos rurais afectados e ao seu benestar e xera un impacto paisaxístico sen precedentes e para o cal a mercantil promotora carece de licencia social.

A realidade é que estamos ante a tramitación numerosa de proxectos eólicos que inciden directamente e de xeito importante na vida das familias que viven e residen no medio rural, afectando de forma importante aos seus medios de vida, e que son totalmente incompatibles coas clasificacións urbanísticas municipais. 

Isto incide directamente no seu benestar e na saúde das familias que viven e residen nos núcleos rurais afectados, que vén condicionada as súas vidas, o seu espazo vital e os seus horizontes, polos intereses de empresas alleas que só buscan explotar un recurso co mínimo custo e maximizando beneficios, á costa dás familias e dos recursos comúns de todas as persoas e familias do Concello. Non consta no proxecto a inclusión de acción ou inversión algunha que xustifique un beneficio social para os veciños do Concello da Baña.
Por todo iso, SOLICITA: 
Que se teñan por formuladas as anteriores alegacións, solicítase se rexeite a continuación da tramitación do devandito proxecto, o rexeitamento a declaración de utilidade publica, en concreto, a necesidade de urxente ocupación que iso implica, do proxecto LAT 132 kV SET parque eólico Troitomil-LAT 132 kV SET parque eólico Banzas/SET colectora Lousame, nos Concellos de A Baña y Negreira (A Coruña) (expediente IN408A 2020/153).
 En A Baña a          de                         de 2022.
